
Iqtisodiyot yo‘nalishi 2-bosqich  talabasi 
E-mail: abdullohturgunov2006@gmail.com  

ORCID: 0009-0002-4083-1039 
 

Annotatsiya. Maqolada korxona faoliyati iqtisodiy samaradorligini baholashda foyda va rentabellik 
ko‘rsatkichlarining nazariy-amaliy jihatlari tahlil qilingan. Foydaning asosiy turlari, ularni hisoblash 
usullari hamda rentabellik koeffitsiyentlarining iqtisodiy mazmuni yoritilgan. Shuningdek, foyda va 
rentabellik darajasiga ta’sir etuvchi ichki va tashqi omillar tahlil qilinib, ularning korxona moliyaviy 
barqarorligi va raqobatbardoshligini ta’minlashdagi ahamiyati asoslangan. O‘zbekiston 
Respublikasida qabul qilingan iqtisodiy islohotlar hamda Milliy statistika qo‘mitasi ma’lumotlari 
asosida korxonalar moliyaviy natijalari tahlil qilinib, iqtisodiy samaradorlikni oshirish bo‘yicha ilmiy 
xulosalar va amaliy takliflar ishlab chiqilgan. 
Kalit so‘zlar: iqtisodiy samaradorlik, foyda, sof foyda, yalpi foyda, rentabellik, aktivlar rentabelligi, 
xususiy kapital rentabelligi, iqtisodiy tahlil, moliyaviy natija, sanoat korxonalari. 
 
Аннотация. В статье исследованы теоретические и практические аспекты использования 
показателей прибыли и рентабельности при оценке экономической эффективности 
деятельности предприятий. Рассмотрены основные виды прибыли, методы их расчёта и 
экономическое содержание показателей рентабельности. Проанализированы внутренние и 
внешние факторы, влияющие на уровень прибыли и рентабельности, а также их роль в 
обеспечении финансовой устойчивости и конкурентоспособности предприятий. На основе 
экономических реформ, проводимых в Республике Узбекистан, и данных Нatsiонального 
комитета по статистике выполнен анализ финансовых результатов предприятий и 
разработаны научные выводы и практические рекомендatsiи по повышению эффективности 
их деятельности. 
Ключевые слова: экономическая эффективность, прибыль, чистая прибыль, валовая прибыль, 
рентабельность, рентабельность активов, рентабельность собственного капитала, 
экономический анализ, финансовые результаты, промышленные предприятия. 
 
Annotation. This article examines the theoretical and practical aspects of using profit and profitability 
indicators in assessing the economic efficiency of enterprise activities. The main types of profit, 
methods for their calculation, and the economic essence of profitability indicators are analyzed. 
Internal and external factors affecting profit and profitability are identified, and their role in ensuring 
financial stability and enhancing the competitiveness of enterprises is substantiated. Based on recent 
economic reforms implemented in the Republic of Uzbekistan and official statistical data, the financial 
performance of enterprises is analyzed, and scientific conclusions and practical recommendations 
aimed at improving economic efficiency are proposed. 
Keywords: economic efficiency, profit, net profit, gross profit, profitability, return on assets, return on 
equity, economic analysis, financial performance, industrial enterprises. 

 

 
KIRISH 
Bozor iqtisodiyoti sharoitida korxonalarning barqaror faoliyat yuritishi, 

raqobatbardoshligini oshirish va investitsiyaviy jozibadorligini ta’minlash ko‘p 
jihatdan ularning iqtisodiy samaradorlik darajasiga bog‘liq hisoblanadi. Iqtisodiy 
samaradorlik ishlab chiqarish jarayonida mavjud mehnat, moddiy, moliyaviy va 
intellektual resurslardan qay darajada oqilona va tejamkorlik bilan 

foydalanilganligini ifodalaydi. Samaradorlikni baholashda qo‘llaniladigan ko‘plab 
iqtisodiy ko‘rsatkichlar ichida foyda va rentabellik alohida o‘rin tutadi. Mazkur 
ko‘rsatkichlar nafaqat korxonaning moliyaviy natijalarini baholash, balki uning 
kelgusi rivojlanish strategiyasini belgilashda ham muhim ahamiyat kasb etadi.  

 
ADABIYOT TAHLILI 
Mamlakatimizda so‘nggi yillarda korxonalarning iqtisodiy samaradorligini 

oshirish, ularning moliyaviy barqarorligini ta’minlash, foydalilik darajasini 
yuksaltirish hamda korporativ boshqaruvni xalqaro standartlar asosida 
takomillashtirishga qaratilgan keng ko‘lamli islohotlar amalga oshirilmoqda. 
Xususan, O‘zbekiston Respublikasi Prezidentining 2025 yil 21 apreldagi  
PF–70-son Farmoni, 2025 yil 21 apreldagi PQ–145-son qarori, 2024 yil  
19 apreldagi PQ–163-son va PQ–162-son qarorlarida davlat ishtirokidagi 
korxonalarning moliyaviy natijadorligi, aktivlardan foydalanish samaradorligi, 
rentabellik darajasini oshirish hamda xarajatlarni optimallashtirish bo‘yicha 
ustuvor vazifalar belgilab berilgan [1]. 

 
METODOLOGIYA 
Foyda korxona iqtisodiy faoliyatining asosiy maqsadi va yakuniy moliyaviy 

natijasi hisoblanadi. Foyda hajmining o‘sishi ishlab chiqarish samaradorligining 
oshganligini, mahsulotga bozorda talab yuqoriligini hamda resurslardan samarali 
foydalanilayotganligini anglatadi. Shu bilan birga, foyda korxonaning o‘zini o‘zi 
moliyalashtirishi, investitsiyalarni amalga oshirishi, yangi texnologiyalarni joriy 
etishi, ishlab chiqarish quvvatlarini modernizatsiya qilishi hamda ijtimoiy 
dasturlarni amalga oshirishi uchun asosiy moliyaviy manba vazifasini bajaradi 
[2]. 

Iqtisodiy adabiyotlarda foydaga turlicha yondashuvlar mavjud bo‘lsa-da, 
ularning umumiy mazmuni korxona daromadlari bilan xarajatlari o‘rtasidagi 
ijobiy farqni anglatadi. Bunda daromadlarni oshirish yoki xarajatlarni 
kamaytirish hisobiga foydani ko‘paytirish mumkin. Shuning uchun foydani tahlil 
qilish jarayonida uning shakllanishiga ta’sir qiluvchi ichki va tashqi omillar 
chuqur o‘rganiladi [8]. 

Korxonalar moliyaviy hisobotlarida foydaning bir nechta turlari hisoblab 
chiqiladi. Ulardan har biri muayyan iqtisodiy mazmunga ega. 

Yalpi foyda mahsulot sotishdan tushgan sof tushum bilan sotilgan mahsulot 
tannarxi o‘rtasidagi farqni ifodalaydi. 

YAF = ST − MT 
bu yerda: 
YAF – yalpi foyda; 
ST – sotishdan tushgan sof tushum; 
MT – sotilgan mahsulot tannarxi. 
Yalpi foydaning o‘sishi mahsulot ishlab chiqarish tannarxi pasayganligini 

yoki sotish hajmi hamda sotish narxi oshganligini ko‘rsatadi. 

Keyingi bosqichda operatsion foyda hisoblanadi. U yalpi foydadan davr 
xarajatlari ayirilib, boshqa operatsion daromadlar qo‘shilgan holda shakllanadi. 

OF = YAF − DX + BOD 
bu yerda: 
OF – operatsion foyda; 
DX – davr xarajatlari; 
BOD – boshqa operatsion daromadlar. 
Shundan keyin korxonaning moliyaviy faoliyati natijalari hisobga olinib, 

soliq to‘lashga qadar foyda aniqlanadi. 
STQF = OF + MD − MX 

bu yerda: 
MD – moliyaviy daromadlar; 
MX – moliyaviy xarajatlar. 
Korxona ixtiyorida qoladigan asosiy moliyaviy natija esa sof foyda 

hisoblanadi. 
SF = STQF − Soliqlar 

Sof foyda korxona ixtiyorida qolib, dividendlar to‘lash, investitsiyalar, ishlab 
chiqarishni modernizatsiya qilish, innovatsion loyihalarni amalga oshirish va 
zaxira fondlarini shakllantirishga yo‘naltiriladi. 

Biroq iqtisodiy samaradorlikni baholashda faqat foyda miqdori bilan 
cheklanib bo‘lmaydi. Chunki bir xil foydaga turli hajmdagi resurslar sarflanishi 
mumkin. Shuning uchun nisbiy ko‘rsatkichlar – rentabellik koeffitsiyentlari 
hisoblanadi. 

Rentabellik resurslardan foydalanish samaradorligini aks ettiruvchi muhim 
iqtisodiy ko‘rsatkich bo‘lib, u har bir sarflangan so‘m xarajat yoki jalb qilingan 
kapital hisobiga qancha foyda olinayotganligini ko‘rsatadi. 

Amaliyotda quyidagi rentabellik turlari eng ko‘p qo‘llaniladi [9]. 
Mahsulot rentabelligi – mahsulot ishlab chiqarish uchun qilingan xarajatlar 

qay darajada o‘zini oqlayotganligini baholaydi. 
Rm = (Foyda / Mahsulot tannarxi) × 100 % 

Ko‘rsatkich yuqori bo‘lishi mahsulot ishlab chiqarish iqtisodiy jihatdan 
samarali ekanligini bildiradi. 

Sotish rentabelligi – sotishdan tushgan har bir so‘m tushum hisobiga qancha 
sof foyda to‘g‘ri kelayotganligini ko‘rsatadi. 

Rs = (Sof foyda / Sof tushum) × 100 % 
Ushbu koeffitsiyent korxonaning narx siyosati va xarajatlar boshqaruvini 

baholashda muhim ahamiyatga ega. 
Aktivlar rentabelligi (ROA) – aktivlardan foydalanish samaradorligini 

baholaydi. 
ROA = (Sof foyda / O‘rtacha jami aktivlar) ×100 % 

ROA qanchalik yuqori bo‘lsa, korxona mavjud aktivlardan shunchalik 
samarali foydalanayotgan bo‘ladi. 

Xususiy kapital rentabelligi (ROE) – mulkdorlar kapitali samaradorligini 
baholaydi. 

ROE = (Sof foyda / O‘rtacha xususiy kapital) ×100 % 
Investorlar aynan ushbu ko‘rsatkichga katta e’tibor qaratadilar. 
Ishlab chiqarish fondlari rentabelligi – asosiy vositalar hamda aylanma 

mablag‘lardan foydalanish samaradorligini ko‘rsatadi. 
Rif = (Balans foydasi / (Asosiy ishlab chiqarish fondlari + 

Meyorlashtirilgan aylanma mablag‘lar)) ×100 % 
Ushbu ko‘rsatkich sanoat korxonalari uchun muhim iqtisodiy mezon 

hisoblanadi. Foyda va rentabellik darajasiga quyidagi omillar bevosita ta’sir 
ko‘rsatadi: mahsulot ishlab chiqarish hajmi; mahsulot tannarxi; sotish narxi; 
mehnat unumdorligi; asosiy vositalardan foydalanish darajasi; aylanma 
mablag‘lar aylanish tezligi; mahsulot assortimenti; bozor konyunkturasi; 
inflyatsiya darajasi; soliq siyosati; energiya va xomashyo narxlari; raqobat 
muhiti[7]. 

Ushbu omillarni ikki guruhga ajratish mumkin: ichki va tashqi omillar. Ichki 
omillarga korxona rahbariyati boshqarishi mumkin bo‘lgan xarajatlar, mehnat 
unumdorligi, resurslardan foydalanish darajasi kirsa, tashqi omillarga davlat 
siyosati, inflyatsiya, valyuta kursi, bozordagi talab va taklif kabilar kiradi. 

 
TAHLIL VA NATIJALAR 
Foyda va rentabellik ko‘rsatkichlarini kompleks tahlil qilish jarayonida 

ularning dinamikasi, tarkibiy o‘zgarishlari hamda ularga ta’sir etuvchi omillar – 
mahsulot hajmi, narx siyosati, tannarx, mehnat unumdorligi, aktivlar aylanishi va 
kapital tuzilmasi atroflicha o‘rganiladi. Bunday tahlil korxona rahbariyatiga 
iqtisodiy qarorlar qabul qilish, investitsiya loyihalarini baholash, ichki 
imkoniyatlarni aniqlash va raqobatbardoshlikni oshirish bo‘yicha samarali chora-
tadbirlarni ishlab chiqish imkonini beradi [8]. 

Ayniqsa, to‘qimachilik sanoati korxonalarida mazkur ko‘rsatkichlarni tahlil 
qilish ishlab chiqarish quvvatlaridan foydalanish darajasi, eksport samaradorligi, 
mahsulot tannarxi va mehnat unumdorligi bilan chambarchas bog‘liqdir. Shuning 
uchun iqtisodiy tahlil jarayonida foyda va rentabellik ko‘rsatkichlari mehnat 
unumdorligi, fond qaytimi, material sig‘imi va aktivlar aylanishi kabi boshqa 
iqtisodiy ko‘rsatkichlar bilan kompleks ravishda o‘rganilishi lozim[3]. 

1-jadval 
O‘zbekistonda yirik va o‘rta korxona hamda tashkilotlarning moliyaviy 

natijalari (2022–2024 yy.)* 
Ko‘rsatkich 2022 y.  2023 y.  2024 y.  2024/2023, % 

Balans foydasi (soliqqacha 
moliyaviy natija), mlrd so‘m 57 255,00 46 260,40 76 948,20 166,3 

Foyda bilan faoliyat yuritgan 
korxonalar ulushi, % 76,4 77,1 77,9 +0,8 п.п. 

Zarar bilan faoliyat yuritgan 
korxonalar ulushi, % 23,6 22,9 22,1 –0,8 п.п. 

 

*Manba: O‘zbekiston Respublikasi Milliy statistika qo‘mitasi. Korxona va tashkilotlarning moliyaviy natijalari, 
2024 yil. 

Milliy statistika qo‘mitasi ma’lumotlariga ko‘ra, 2024 yilning yanvar–avgust 
oylari yakuni bo‘yicha respublikada yirik va o‘rta korxona hamda tashkilotlarning 
soliq to‘lashga qadar bo‘lgan balans foydasi 76,9 trln so‘mni tashkil etgan. Bu 
ko‘rsatkich 2023 yilning mos davriga nisbatan 30,7 trln so‘mga yoki 66,3 foizga 
oshgan. Mazkur holat mamlakatda iqtisodiy faollikning kengayishi, sanoat ishlab 
chiqarish hajmining o‘sishi hamda korxonalarning moliyaviy natijalari 
yaxshilanib borayotganligidan dalolat beradi [3].  

Shu bilan birga, hisobot davrida foyda bilan faoliyat yuritgan korxonalarning 
ulushi 77,9 foizni tashkil etgan bo‘lib, zarar bilan ishlagan korxonalar ulushi  
22,1 foizga teng bo‘lgan. Bu esa respublikada aksariyat korxonalarning moliyaviy 
barqaror faoliyat yuritayotganligini va iqtisodiy samaradorlik ko‘rsatkichlari 
izchil yaxshilanib borayotganligini ko‘rsatadi [5]. 

Mazkur natijalar korxonalarda xarajatlarni boshqarish tizimining 
takomillashayotgani, ishlab chiqarish quvvatlaridan samarali foydalanilayotgani 
hamda davlat tomonidan amalga oshirilayotgan iqtisodiy islohotlar foyda va 
rentabellik ko‘rsatkichlarining o‘sishiga ijobiy ta’sir ko‘rsatayotganini 
tasdiqlaydi[2]. 

 
XULOSA 
Xulosa qilib aytganda, foyda va rentabellik korxona iqtisodiy samaradorligini 

baholashning eng muhim moliyaviy ko‘rsatkichlari hisoblanadi. Foyda korxona 
faoliyatining mutlaq iqtisodiy natijasini ifodalasa, rentabellik ushbu natijaning 
sarflangan resurslarga nisbatan samaradorligini belgilaydi. Zamonaviy bozor 
iqtisodiyoti sharoitida ushbu ko‘rsatkichlarni muntazam tahlil qilish, ularga ta’sir 
etuvchi omillarni chuqur o‘rganish hamda iqtisodiy-matematik usullardan 
foydalangan holda prognoz qilish korxonalarning moliyaviy barqarorligini 
ta’minlash, raqobatbardoshligini oshirish va uzoq muddatli barqaror 
rivojlanishini ta’minlashning muhim sharti hisoblanadi. 

 
FOYDALANILGAN ADABIYOTLAR RO‘YXATI 
1. O‘zbekiston Respublikasi Prezidentining 2025 yil 21 apreldagi  

PF–70-son Farmoni. 2025 yil uchun xususiylashtirish dasturi to‘g‘risida.  
2. O‘zbekiston Respublikasi Prezidentining 2025 yil 21 apreldagi  

PQ–145-son qarori. Davlat ishtirokidagi yirik korxonalarni xalqaro bozorlarda 
xususiylashtirish chora-tadbirlari to‘g‘risida.  

3. O‘zbekiston Respublikasi Prezidentining 2024 yil 19 apreldagi  
PQ–163-son qarori. Davlat ishtirokidagi yirik korxonalarni transformatsiya qilish 
va xususiylashtirish jarayonlarini jadallashtirish chora-tadbirlari to‘g‘risida.  

4. O‘zbekiston Respublikasi Prezidentining 2024 yil 19 apreldagi  
PQ–162-son qarori. Iqtisodiyotda davlat ishtirokini qisqartirishning qo‘shimcha 
chora-tadbirlari to‘g‘risida.  

5. O‘zbekiston Respublikasi Milliy statistika qo‘mitasi. O‘zbekistonning 
statistik axborotnomasi. – Toshkent, 2025.  

